
ARHOLIAD AELODAETH GYFLAWN
18 Ebrill 2015
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl yn Barn
Darn 2 – addasiad o erthygl yn Y Faner Newydd
Rhaid dilyn unrhyw gyfarwyddiadau sydd ar y papur
Carai'r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.
PAPUR 2 CYFLAWN – CYFIEITHU O’R GYMRAEG I’R SAESNEG

Darn 1

Dywedir weithiau bod gwleidyddion a chadfridogion y ganrif hon yn hiraethu am symlrwydd yr hen Ryfel Oer.  Bryd hynny gwyddai dyn pwy oedd ei elyn, a gwyddai fod angen ei guro.  Ar wahân i ras arfau nad oedd neb yn debygol o’i hennill, estynnai ysbryd cystadleuol y ddau Arch-bwer i sawl cyfeiriad arall.  Yn eu plith roedd gwyddoniaeth a thechnoleg.  Ac, wrth gwrs, ras y gofod a’r ymgiprys ffyrnig i fod y cyntaf i osod troed ar y lleuad.  Hynod bwysig hefyd o ran goruchafiaeth ryngwladol oedd chwaraeon fel gymnasteg a hoci iâ.  A gwyddbwyll.

Ni roddai neb fwy o fri ar wyddbwyll na’r hen Undeb Sofietaidd.  Amlygai gwyddbwyll ragoriaeth ddeallusol a disgyblaeth ddiwyro’r Dyn Sosialaidd.  Yn y blynyddoedd wedi’r Ail Ryfel Byd meithrinid chwaraewyr addawol i gynrychioli eu mamwlad ac i arddangos ei hideoleg gerbron y byd.  Un o gynhyrchion hynota’r ffatri wyddbwyll hon oedd Boris Spassky.  Yn 18 oed ef oedd yr Uwchfeistr ieuengaf a fu erioed.  Erbyn 1969 cyraeddasai’r brig fel Pencampwr y Byd, gan olynu pedwar arall o’i gydwladwyr yn yr uchel swydd honno, mewn llinach a fu’n ddi-dor ers 1948.

Nid oedd neb yn ddigon atebol i herio’r Rwsiad o ddifrif nes i fachgen anhydrin, anghwrtais ond athrylithgar benderfynu ei bod yn bryd iddo dorri crib y Sofietiaid.  Daeth Bobby Fischer yn Bencampwr Gwyddbwyll yr Unol Daleithiau yn 1957, gan ddisodli dyn a oedd 32 o flynyddoedd yn hŷn nag ef, a’r flwyddyn ddilynol dyrchafwyd ef yn Uwchfeistr, ac yntau ond yn bymtheg oed. 

Yng nghyd-destun y Rhyfel Oer, ni ellid dychmygu dau wrthwynebydd mwy cynrychioliadol o ddau ethos gwrthgyferbyniol comiwnyddiaeth a chyfalafiaeth, y cyfundrefnol a’r unigolyddol.  Cafodd talent y naill ei meithrin a’i mireinio drwy brosesau hyfforddi manwl a thrwyadl y drefn Sofietaidd.  Dysgu ei hun i chwarae gwyddbwyll ar fwrdd y gegin gartref wnaeth y llall. 

PAPUR 2 CYFLAWN – CYFIEITHU O’R GYMRAEG I’R SAESNEG
Darn 2

Mae’r ddadl ynglŷn â defnyddio’r iaith Saesneg ar Radio Cymru a S4C yn gwbl syml.  Sefydlwyd Radio Cymru a S4C er mwyn darparu gwasanaeth yn yr iaith Gymraeg - dyna’r rheswm dros eu bodolaeth.  Ffolineb llwyr yw Seisnigo’r gwasanaeth er mwyn y di-Gymraeg - mae ganddyn nhw ddigonedd o ddewis o sianelau Saesneg eu hiaith.

Mae Geraint Talfan Davis a Huw Jones wedi anghofio nad eu heiddo personol nhw yw’r cyfrwng.  Eiddo cyhoeddus yw’r cyfrwng - y bobl biau’r cyfrwng.  Un o brif amcanion yr ymgyrch ynglŷn â darlledu yn yr iaith Gymraeg fydd sicrhau atebolrwydd y cyfryngau i’r bobl.  Dymuniad pawb sy’n byw o fewn yr iaith a’r diwylliant Cymraeg yw gweld y Gymraeg yn iaith fyw, fodern, - gan amddiffyn y gwerthoedd sydd wedi eu costrelu yn yr iaith a’r diwylliant ei hun. 

Mae gwasanaeth presennol Radio Cymru a S4C yn tanseilio blynyddoedd o waith caled gan arloeswyr ym myd darlledu megis Eic Davies a wnaeth y Gymraeg yn iaith gyfoes ym myd darlledu chwaraeon.  Mae “bregliach bas” wedi disodli “iaith urddasol” ar ein cyfryngau.  Ni thrafferthir hyd yn oed i ddefnyddio termau’r arloeswyr cynnar - geiriau sydd wedi hen ennill eu plwyf.

Pa bwrpas cyhoeddi Geiriadur yr Academi pan fo cyflwynwyr Radio Cymru a S4C yn methu siarad Cymraeg syml cywir, heb sôn am ddefnyddio a bathu termau newydd yn y Gymraeg?  Pa ddiben i athro ymlafnio i gael plant i ddefnyddio Cymraeg cywir pan fo darlledwyr yn eu boddi â’r fratiaith hyll sy’n tanseilio’r holl lafur caled?  Pa gymhelliad i ddysgwr ddysgu iaith mor sathredig ac annaturiol?  Pa bwrpas i fardd ganu cerdd yn y Gymraeg?  Pa ddiben i neb siarad Cymraeg â’i blant neu ei wyrion? 

Gadewch i ni roi nôl i iaith a chyfathrebu eu priod waith, sef cynnal a chreu diwylliant, gwerthoedd a gwarineb.

